
Дзейнасць упаўнаважанага Савета па справах Рускай праваслаўнай царквы  

па Полацкай вобласці (1944–1954 гг.) 

 

Гаўрылава С. В. 

 

Пытанню дзяржаўна-царкоўных адносін у БССР увогуле і дзейнасці апарата 

ўпаўнаважаных Савета па справах Рускай праваслаўнай царквы пры Савеце Міністраў СССР   

у Беларускай ССР (далей – ССРПЦ) у прыватнасці прысвечаны шэраг прац такіх 

даследчыкаў, як А.Г. Васіліцын, А.У. Верашчагіна, А.А. Гаранскі, У.Г. Кулажанка, С.У. 

Мандрык, У.І. Навіцкі, Н.У. Ніхамкіна, К.У. Пчэльнік [1]  і інш., якімі асвечаны асобныя 

моманты стварэння і дзейнасці апарата ўпаўнаважаных у БССР, іх правы і абавязкі, умовы і 

метады працы. Важнае значэнне для вывучэння абазначаных даследчыкамі кірункаў мае 

разгляд дзейнасці ўпаўнаважаных Савета з улікам мясцовых асаблівасцяў і ўмоў. 

Агульнасаюзны ССРПЦ пры Савеце Народных Камісараў СССР быў створаны ў 

верасні 1943 г. часткова ў адказ на актыўную патрыятычную, дабрачынную і 

знешнепалітычную дзейнасць царквы, часткова для забеспячэння лаяльнасці веруючых на 

вызваленай тэрыторыі, дзе за перыяд акупацыі актывізавалася рэлігійнае жыццё, і стварэння 

прыхільнага вобраза СССР у саюзнікаў і жыхароў вызваленых краін Еўропы [2]. Для 

забеспячэння яго дзейнасці на месцах быў створаны апарат упаўнаважаных Савета ў 

рэспубліках, краях, абласцях. У БССР камплектаванне складу ўпаўнаважаных праводзілася з 

восені 1944 г. па канец вясны 1945 г. Пры кожным аблвыканкаме была ўведзена пасада 

ўпаўнаважанага, якая адпавядала пасадзе загадчыка аддзела. 

Упаўнаважаны ССРПЦ па Полацкай вобласці быў назначаны ў лютым 1945 г., хаця ў 

штатным раскладзе аблвыканкама гэтая пасада значылася ўжо ў лістападзе 1944 г. Аддзел 

упаўнаважанага Савета складала 2 чалавекі (непасрэдна ўпаўнаважаны і, відаць, сакратар) з  

фондам заробнай платы 1450 руб. на месяц [3]. Увесь разглядаемы перыяд пасаду 

ўпаўнаважанага займаў Лука Карнеевіч Маркоўскі (1888 г.н., беларус, адукацыя ніжэйшая, 

член ВКП(Б) з 1919 г.) [4].  

Час існавання Полацкай вобласці (1944–1954 гг.) прыпаў на пачатковы перыяд 

дзейнасці ССРПЦ у БССР, верхняй мяжой якога даследчыкі (С.У. Мандрык, А.А. Гаранскі) 

вызначаюць 1958 г., калі пачала разгортвацца шырокамаштабная антыцаркоўная кампанія, 

т.зв. «хрушчоўскія ганенні на царкву». Асаблівасцю вобласці, у склад якой уваходзіла 15 

раёнаў, была наяўнасць дзевяці г. зв. «заходніх» раёнаў, якія ўтварылі вобласць з шасцю г. зв. 

«усходнімі» раёнамі Віцебскай вобласці, у якіх, у адрозненне ад «заходніх», ужо да Вялікай 

Айчыннай вайны не было ніводнага афіцыйна дзеючага праваслаўнага храма [5]. З 54 

дзеючых храмаў Полацкай вобласці 52 знаходзілася ў «заходніх» раёнах. 

Да сакавіка 1950 г., у сувязі з вострым недахопам вольных памяшканняў, некаторыя 

аддзелы Полацкага абласнога Савета дэпутатаў працоўных знаходзіліся ў г. Глыбокае, у т.л. і 

ўпаўнаважаны ССРПЦ. У сваіх справаздачах Л.К. Маркоўскі не аднойчы адзначаў 

выкліканыя аддаленасцю ад абласнога цэнтра цяжкасці ў ажыццяўленні непасрэдных 

абавязкаў. Станоўчым момантам у той сітуацыі было якраз знаходжанне ўпаўнаважанага на 

тэрыторыі «бывшей панской Польши» [6], дзе знаходзіліся амаль усе дзеючыя цэрквы. 

Першапачаткова на ўсе выдаткі (нарыхтоўка дроў, ацяпленне, прыбіранне, асвятленне, 

раз“езды, паштовыя выдаткі) для ўпаўнаважанага адпускалася 1500 руб. на год, але гэтага не 

хапала, і яму прыходзілася выкарыстоўваць уласныя грашовыя сродкі, якімі пакрывалася да 

50 % усіх выдаткаў. У 1947 г. бюджэт быў павялічаны ў 2 разы, але праблему дэфіцыту 

сродкаў гэта не вырашыла. Найбольшае ўкладанне сродкаў патрабавала аплата дарожных 

выдаткаў: «но сам основное это разъезды (...), выезд сопряжен с большими трудностями с 

транспортом: Дисненский район 60 км, Шарковщинский 28 км, Видзовский 40 км, 

Браславский 60 км, Миорский 40 км, а выезд только лошадьми или случайной машиной, и 

если шофер согласится взять, то платишь деньги (…), расписки не дают. В город Полоцк в 

облисполком и обком КП(б)Б выезжаю минимум 2 раза в месяц. Стоимость проезда по 

железной дороге в оба конца 54 рубля» [7]. Бывалі выпадкі нявыезду ўпаўнаважанага ў раёны 

з-за адсутнасці сродкаў. 

Менавіта аддаленасць ад абласнога цэнтра была прычынай недастатковага разумення і 

слабага выканання ўскладзеных на яго задач, па выніках праведзенай у 1950 г. праверкі 

дзейнасць упаўнаважанага была прызнана нездавальняючай. Сітуацыя павінна была 

змяніцца, на думку правяраючага, з пераводам упаўнаважанага ў Полацк, што адбылося ў 

сакавіку таго ж года. У выдзеленым аблвыканкамам кабінеце плошчай 12 м² акрамя 

неабходнага інвентару была праведзена электрычнасць і ўстаноўлены тэлефон № 500, з якога 

можна было тэлефанаваць у Маскву непасрэдна ў Савет па справах РПЦ. Сакратара ў Л.К. 

Маркоўскага не было: справаводства вёў самастойна, а машынапісную працу выконвалі 

машыністкі аблвыканкама [8].  

У абавязкі ўпаўнаважанага ССРПЦ уваходзіла весці ўлік дзеючых цэркваў і 

манастыроў на тэрыторыі вобласці, складу духавенства, сачыць за выкананнем савецкага 

заканадаўства як з боку органаў улады, так і з боку царквы, рэгістраваць царкоўныя 

абшчыны, саветы, рэвізійныя камісіі, новых святароў, выяўляць нядобранадзейных у 

асяродку духавенства, а таксама выпадкі антысавецкай агітацыі і прапаганды. Як адзначана ў 

дакументах, «работа уполномоченных Совета на местах является сугубо политической, 

ответственной работой», а таму ўпаўнаважаны павінен быць «не только общеграмотным, но 

и иметь соответствующую политическую подготовку» [9]. Заняты на гэтай пасадзе быў 

падначалены непасрэдна ССРПЦ СССР, але справаздачы падаваў упаўнаважанаму Савета па 

БССР, не мог прымаць уласных рашэнняў па пытаннях, што выходзілі па-за межы 

інструкцыі, а павінен быў па кожным з іх звяртацца ў вышэйшыя інстанцыі. У той жа час ён 

працаваў у структуры аблвыканкама, знаходзіўся ў поўнай матэрыяльнай залежнасці ад яго, 

таму бывалі выпадкі прыцягнення ўпаўнаважанага да працы, не звязанай з яго асноўнай 

дзейнасцю. Варта заўважыць, выпадкі парушэння заканадаўства з боку савецкіх органаў былі 

нячастымі, а вырашэнне канфліктных сітуацый рэдка выходзіла за межы райвыканкамаў. 

Надзённыя пытанні, па якіх да ўпаўнаважанага звярталася духавенства, – гэта пытанні 

рамонту храмаў, на што раённыя выканкамы павінны былі адпускаць будаўнічыя матэрыялы, 

выдзяленне жылля для святароў, выдача хлебна-прадуктовых картак, падаткаабкладанне і 

спагнанне жыллёвай платы. Часта служыцелі культу звярталіся да ўпаўнаважанага са 

скаргамі і па дапамогу ў вырашэнні ўнутрыцаркоўных спраў. У пачатку сваёй дзейнасці Л.К. 

Маркоўскі не мог пазбегнуць неўмяшальніцтва ў царкоўныя справы, пра што яму не аднойчы 

нагадвалі зверху. Вернікі звярталіся да яго ў асноўным па пытаннях адкрыцця храмаў. 

З цягам часу ўпаўнаважанаму было даручана выяўляць на тэрыторыі вобласці 

святароў, што прымалі ўдзел у Вялікай Айчыннай вайне, вялі патрыятычную работу ці 

кампраметавалі сябе непрыстойнымі ўчынкамі. З канца 1948 г. упаўнаважаны павінен быў 

дэталёва правяраць кожную асобу пры рэгістрацыі служыцеляў культу, членаў царкоўных 

саветаў і рэвізійных камісій, пра новапрыбыўшых запрашваць органы МДБ і МУС, а ў 

выпадку пярэчання адмаўляць у рэгістрацыі. У 1950-х гг. пад пільнай увагай упаўнаважанага 

былі святары, узведзеныя ў сан у час Вялікай Айчыннай вайны і іх дзейнасць на акупаванай 

тэрыторыі. 

Паступовыя змены ў дзяржаўна-царкоўных адносінах наклалі адбітак не толькі на 

задачы працы ўпаўнаважаных, але і на змест іх справаздач, у якіх вышэйшае кіраўніцтва 

хацела бачыць аналітыку сітуацыі ў рэгіёнах. Л.К. Маркоўскі спрабаваў аналізаваць уплыў 

царквы на мясцовае насельніцтва, вынікі чаго адлюстраваны ў яго інфармацыйна-

справаздачных дакладах. У адным з іх ён пісаў: «влияние священников на верующих 

большое (…) и не только старики, а и молодежь. Большое посещение церкви учащимися. В 

церковном хоре состоит почти исключительно молодежь, и это (…) они считают большой 

заслугой» [10]. Наведванне царквы ў цэлым не змяншалася, але многае, на думку 

ўпаўнаважанага, залежыла ад святара. Так, да прыкладу, калі ў Круляўшчызну быў дасланы 

новы святар протаіерэй Шашко, ужо праз тры месяцы наведванне царквы павялічылася. 

Асабліва мала вернікаў было ва «ўсходніх» раёнах, у трох з якіх – Вушацкам, Расонскім і 

Асвейскім –  увогуле не было дзеючых цэркваў, і аб адкрыцці іх хадайніцтваў не паступала. 

Былі зафіксаваны і выпадкі адмовы зноў назначаных святароў ад прыходаў і выезд іх за 

межы вобласці. 

У справаздачах упаўнаважанага знайшлі адбітак стасункі праваслаўнага і каталіцкага 

духавенства, актывізацыя місіянерскай дзейнасці касцёла, прысутнасць каталікоў на вялікіх 

святах у цэрквах «заходніх» раёнаў, выпадкі пераходу каталікоў у праваслаўе ў асноўным у 

выніку шлюбаў.  

У пазнейшых справаздачах Л.К. Маркоўскага можна знайсці спробы аналізу не толькі 

наступстваў, але і прычын тых змяненняў, якія адбываліся ў рэлігійным жыцці рэгіёну. Так, 

моцнае змяншэнне колькасці вернікаў у «заходніх» раёнах у 1949 г. упаўнаважаны звязваў з 

тым, што «...в западных районах области прошла большая политико-организационная работа 

по созданию сельхозартелей, что положительно дала свои результаты и на посещение церкви, 

особенно в праздничные рабочие дни, когда посещение верующими было большое, сейчас 

много раз уменьшилось. В дни не воскресные, когда проходит богослужение (…) верующих 

бывает очень мало (…) преклонного возраста, молодежи (...) бывает очень мало» [11]. 

Немалаважная роля ў гэтым працэсе адводзілася ўпаўнаважаным дзейнасці Полацкага 

аблвыканкама, які «решил во всех районах базарные дни проводить только по воскресеньям, 

что также дало положительные результаты и на посещении церкви, ибо раньше все базары 

проходили в рабочие дни, а воскресные дни способствовали посещению верующими церкви, 

особенно молодёжи» [12]. 

З 1948 г. упаўнаважаным ССРПЦ было забаронена адкрыта збіраць інфармацыю ў 

духавенства пра царкоўныя прыбыткі, трэба было праяўляць ініцыятыву і ўменне 

атрымліваць звесткі іншымі метадамі. Так, у 1949 г. на дзень памяці прападобнай Еўфрасінні, 

калі архіепіскап Піцірым павінен быў служыць у Спаса-Еўфрасіннеўскім манастыры, 

упаўнаважанаму было загадана даведацца пра ўсе падрабязнасці службы, колькасць і рэгіёны 

пражывання вернікаў, а таксама «разговоры вокруг этого «праздника» [13]. Ад 

упаўнаважанага патрабавалася не толькі фіксаваць выпадкі і прычыны арышту духавенства 

вобласці, але і сачыць за ходам следства, судовымі працэсамі, па выніках якіх збіраць копіі 

прысудаў і дасылаць іх у Савет. У 1953 г. у лік дакументаў упаўнаважанага быў уключаны 

дзённік працы, у які трэба было ўносіць «заслуживающие внимания данные» [14] і захоўваць 

як сакрэтны дакумент. 

Вялікую ўвагу ў сваёй дзейнасці Л.К. Маркоўскі надаваў унутрыцаркоўным адносінам. 

Так, ён адзначыў актывізацыю духавенства ў сувязі з уступленнем у служэнне архіепіскапа 

Піцірыма, якога «очень хвалят» [15]. Пры гэтым і праца самога ўпаўнаважанага 

палепшылася: «при архиепископе Питириме лучше поставлен учет, назначение, перемещение 

священников, диаконов, псаломщиков (…) всегда высылает мне копию указа и сейчас 

хорошо осведомлен со всяким перемещением и правильным учетом, что не было при 

архиепископе Василии» [15]. У той жа час з дзейнасцю архіепіскапа звязвалася актывізацыя 

царкоўнага жыцця вобласці. У «заходніх» раёнах на т.зв. фэсты пачалі збірацца па 4–5 тыс. 

чалавек, а ў дні прастольных святаў святары аднаго благачыння служылі разам у адной 

царкве, сабраўшы вялікі хор. Сам жа архіепіскап ва «ўсходніх» раёнах пачаў наведваць 

адзіны дзеючы ў вобласці Спаса-Еўфрасіннеўскі манастыр, дзе служыў на дзень памяці 

прападобнай Еўфрасінні разам з прывезенымі з Мінску і запрошанымі святарамі. Выйсце 

ўпаўнаважаны бачыў у тым, каб «собираться в 1 церкви (…) запретить, а разрешить 

священникам проводить богослужение только в зарегистрированном приходе, а архиепископа 

Питирима ограничить поездки в Полоцк в женский монастырь, это в дальнейшем создаст 

паломничество верующих не только района, но и других областей» [16]. Гэтая прапанова 

была прынята пад увагу ў вышэйшых інстанцыях, і ўжо на наступны год архіепіскап не 

прысутнічаў на службе, а ўзначальваць богаслужэнне даручыў «одному священнику 

Витебской области» [17], не было і запрошаных святароў. 

Двойчы праводзілася праверка дзейнасці ўпаўнаважанага па Полацкай вобласці – у 

1950 і 1952 гг. Па выніках апошняй Л.К. Маркоўскі са справаздачным дакладам аб уласнай 

рабоце ў 1952 і 1953 гг. выступаў на пасяджэнні Савета ССРПЦ пры Савеце Міністраў СССР 

у лістападзе 1953 г. у Маскве. Праца ўпаўнаважанага была прызнана здавальняючай, але не 

пазбаўленай недахопаў, якія было прадпісана ліквідаваць і даць справаздачу. У сувязі з 

ліквідацыяй Полацкай вобласці ў студзені 1954 г. і расфарміраваннем абласнога Савета 

дэпутатаў і аблвыканкама была ліквідавана і адпаведная пасада ўпаўнаважанага ССРПЦ па 

вобласці.  

Дзейнасць упаўнаважанага Савета па справах Рускай праваслаўнай царквы па 

Полацкай вобласці праходзіла ў русле агульнай  сітуацыі, якая склалася ў адносінах паміж 

царквой і дзяржавай у першае пасляваеннае дзесяцігоддзе, і прыпала на пачатковы перыяд 

існавання апарату ўпаўнаважаных у БССР. Характар задач, вырашэнне якіх уваходзіла ў 

кампетэнцыю ўпаўнаважанага, за адзначаны прамежак часу змяніліся згодна агульнаму 

кірунку дзяржаўнай палітыкі ў адносінах да царквы: з рэгістратара царкоўных абшчын і 

колькасці храмаў на тэрыторыі вобласці ён ператварыўся ў  орган нагляду за дзейнасцю 

духавенства. Фонд  упаўнаважанага ССРПЦ па Полацкай вобласці, рассакрэчаны ў 1997 г., 

з'яўляецца каштоўнай крыніцай інфармацыі аб стане рэлігійнага жыцця на Полаччыне ў 

першае пасляваеннае дзесяцігоддзе і ў гэтых адносінах патрабуе далейшага вывучэння. 

